Ræða Styrmis Gunnarssonar, fyrrverandi ritstjóra Morgunblaðsins, á fundi í Valhöll 5. janúar 2008.

Svar mitt við spurningu auðlindahóps Evrópunefndar um hvers konar umboð forysta Sjálfstæðisflokksins eigi að fá frá landsfundi flokksins í lok janúar er skýrt og einfalt. Landsfundurinn á að fela forystumönnum Sjálfstæðisflokksins að standa vörð um ótvíræð og afdráttarlaus yfirráð okkur Íslendinga yfir auðlindum okkar, hvort sem um er að ræða í orði eða á borði. Þótt einungis væri um að ræða formleg yfirráð Brussel yfir auðlindum okkar getum við ekki fallizt á slíkt fyrirkomulag.

Sjálfstæðisflokkurinn er stjórnmálaflokkur, sem hefur alltaf staðið vörð um lýðræði.  Og kannski fer bezt á því að lýðræðið tali beint í þessu máli á vettvangi flokksins. Flokksbundnir meðlimir Sjálfstæðisflokksins eru 40-45 þúsund talsins. Það getur að mínu mati vel komið til greina að efna til atkvæðagreiðslu meðal allra flokksbundinna Sjálfstæðismanna um það hver afstaða flokksins til aðildar Íslands að Evrópusambandinu skuli vera. Við þann dómara verður ekki hægt að deila. Slík atkvæðagreiðsla er umfangsmikið verkefni en niðurstaða hennar ætti að geta legið fyrir í vor eða í upphafi sumars.

Það getur líka komið til greina að landsfundur  samþykki að þjóðin sjálf taki hina endanlegu ákvörðun um, hvort sækja eigi um aðild að Evrópusambandinu að undangenginni ítarlegri kynningu og víðtækum umræðum um kosti og galla slíkrar aðildar. En jafnframt að í slíkri þjóðaratkvæðagreiðslu sé ljóst, að Sjálfstæðisflokkurinn standi við grundvallarstefnu sína um afdráttarlaus yfirráð þjóðarinnar yfir auðlindum sínum og muni berjast fyrir þeim sjónarmiðum.

Sjálfstæðisflokkurinn á að mínu mati að gera hið beina lýðræði að baráttumáli sínu og beita sér fyrir vandaðri löggjöf um að borgararnir taki sjálfir ákvarðanir í veigamestu málum bæði á landsvísu og í sveitarstjórnum. Slík löggjöf er nauðsynlegur undanfari þjóðaratkvæðagreiðslu um, hvort sækja eigi um aðild að Evrópusambandinu. Sjálfstæðisflokkurinn á að beita sér fyrir þverpólitísku samstarfi allra flokka um setningu slíkrar löggjafar og stefna að því að þeirri lagagerð verði lokið á Alþingi fyrir þinglok í vor eða sumar.

Aðild að Evrópusambandinu er eitt og spurningin um hvaða gjaldmiðil við notum er annað. Landsfundur Sjálfstæðisflokksins á að fela forystumönnum flokksins að beita sér fyrir þverpólitísku samstarfi allra flokka þar sem allir kostir í gjaldmiðilsmálum verði kannaðir. Þar á meðal, hvort skynsamlegt sé að halda fast við íslenzku krónuna, hvort til greina komi að taka upp Bandaríkjadal, hvort samstarf við Noreg og Sviss í gjaldmiðilsmálum sé hugsanlegt og hvort samstarf við Evrópusambandið í gjaldmiðilsmálum án aðildar sé mögulegt. Sjálfsagt er að slík þverpólitísk könnun á kostum og göllum mismunandi leiða í gjaldmiðilsmálum hefjist þegar á þessum vetri.

Sjálfstæðisflokkurinn sótti umboð sitt til  þjóðarinnar í þingkosningunum vorið 2007 á grundvelli þeirra landsfundasamþykkta, sem þá lágu fyrir m.a. um Evrópusambandið. Þingmenn flokksins starfa á grundvelli þess umboðs. Með þessum hætti tel ég að landsfundur Sjálfstæðisflokksins mundi stíga stórt skref til málamiðlunar bæði gagnvart samstarfsflokki í ríkisstjórn, öðrum stjórnmálaflokkum og atvinnuvegasamtökum, sem hafa tekið mikinn þátt í umræðum um þessi málefni en jafnframt virða það umboð, sem þingmenn flokksins hafa frá kjósendum. 

Í áramótagrein í Morgunblaðinu viðraði formaður Sjálfstæðisflokksins þá hugmynd, að löggjöf um þjóðaratkvæði yrði sett í febrúar og slík atkvæðagreiðsla færi fram í vetur eða snemma í vor. Ég er ósammála þessum hugmyndum formanns flokksins um tímasetningu. Undirbúningur að vandaðri löggjöf um þjóðaratkvæðagreiðslu tekur lengri tíma en nokkrar vikur. Meginástæðan fyrir því, að ég er ósammála þessum hugmyndum Geirs Haarde er þó sú, að það er nauðsynlegt efni málsins vegna að fram fari víðtæk kynning og umræður um málefni Íslands og Evrópusambandsins áður en þjóðin tekur sína ákvörðun. Ákvörðun um aðild að Evrópusambandinu er ákvörðun um að þjóðin afsali sér yfirráðum yfir auðlindum sínum. Það er grundvallaratriði vilji þjóðin taka slíka ákvörðun, að hún geri sér skýra grein fyrir því, sem um er að ræða. Slík yfirsýn heillar þjóðar næst ekki á nokkrum vikum.
Það er hins vegar ekki hægt að horfa framhjá því að stór hópur fólks bæði innan og utan Sjálfstæðisflokksins telur að of langt sé gengið með tveimur þjóðaratkvæðagreiðslum um Evrópusambandsmál. En væntanlega geta allir Sjálfstæðismenn sameinast um að fram fari atkvæðagreiðsla meðal allra flokksbundinna Sjálfstæðismanna um  málið.
Formaður Samfylkingarinnar, samstarfsflokks Sjálfstæðisflokksins í ríkisstjórn, segir að úr því að formaður Sjálfstæðisflokksins telji þjóðaratkvæðagreiðslu í vetur eða vor um það hvort sækja eigi um aðild að Evrópusambandinu komi til greina eigi á sama tíma að kjósa til Alþingis. Þetta er fráleit hugmynd.

Þjóðin stendur frammi fyrir tveimur stórum ákvörðunum um mjög ólík málefni. Í þjóðaratkvæðagreiðslu er gert út um, hvort sækja eigi um aðild að Evrópusambandinu. Í næstu alþingiskosningum fer fram pólitískt uppgjör um bankahrunið. Alþingi sjálft hefur ákveðið að setja upp rannsóknarnefnd til þess að rannsaka ástæður bankahrunsins. Þessi rannsóknarnefnd skilar niðurstöðum 1. nóvember á þessu ári. Hið pólitíska uppgjör um þetta mál getur ekki farið fram fyrr en þær niðurstöður liggja fyrir. En það á líka að fara fram þegar niðurstöður rannsóknarnefndarinnar liggja fyrir og umræður hafa farið fram um þær.

Niðurstaða þverpólitískrar könnunar á þeim kostum, sem þjóðin stendur frammi fyrir í gjaldmiðilsmálum getur líka legið fyrir hinn 1. nóvember á þessu ári. Á grundvelli slíkrar niðurstöðu geta stjórnmálaflokkarnir markað sína stefnu í þeim efnum og barizt fyrir sínum sjónarmiðum í kosningum. 

Að lokum þetta: það er alveg ljóst, að aðild að Evrópusambandinu þýðir að við afsölum okkur þó ekki væri nema formlegum yfirráðum yfir fiskimiðunum við Íslands strendur. Þeir, sem halda öðru fram eða gefa annað í skyn eru að blekkja fólk. Það er heiðarlegra að segja hreint út að þeir telji að aðrir hagsmunir Íslands af því að ganga í Evrópusambandið séu svo miklir að það sé af þeim sökum réttlætanlegt að fórna yfirráðum yfir auðlindinni. 

